PLENO DO DÍA  5 de abril de 2006
Interpelación de D. Carlos Aymerich Cano, do G. P. do Bloque Nacionalista Galego, sobre as negociacións en curso co Goberno estatal para a transferencia á Comunidade Autónoma de Galicia de novas competencias
Ten a palabra o señor Fernández Leiceaga polo Grupo Parlamentario dos Socialistas de Galicia.
O señor FERNÁNDEZ LEICEAGA: Grazas, señora presidenta.
 Bos días a todos.
Estamos en tempo de reforma estatuaria. Imos comezar a falar da reforma do noso Estatuto, e, neste marco, parece pertinente, adecuado, discutir esta cuestión das novas competencias que se deben transferir á Comunidade Autónoma de Galicia. Non vou falar dos dezaseis anos de Goberno do Partido Popular para referirme a este tema, só dos catro últimos. Con isto, é suficiente para que apareza un certo contraste entre o que foi cualificado como propostas de submisión ou de confrontación estéril dos gobernos que había en Madrid fronte á nova estratexia do Goberno formado a raíz das últimas eleccións autonómicas. 
A verdade é que nos catro anos últimos do Goberno do señor Fraga, a pesar de que, nas eleccións do ano 2001, o Partido Popular enarborou a bandeira do impulso do autogoberno, os resultados conseguidos foron moi escasos. En xuño de 2002, no máis puro estilo do anterior presidente do Goberno, faise un memorando, trasládase a Madrid nunha viaxe-tornado que fai circular aquela forza da natureza por varios ministerios e recóllese, no propio memorando presentado en novembro de 2002 por parte do Partido Popular, que houbo consecuencias inmediatas desa viaxe en materia de competencias: houbo traspaso dos profesores de relixión, que foi o resultado máis tanxible desa visita –coa importancia que isto ten–.
 Pero quedaban aínda tres anos máis de lexislatura, tres anos de exercicio por parte do último Goberno Fraga, de compromiso posible con esa idea de impulsar o autogoberno de Galicia. Neses tres anos adicionais, a verdade é que houbo tres competencias relevantes que foron transferidas á Comunidade Autónoma, que foron as competencias de estradas, de FEGA e de escolas viaxeiras. Son competencias relevantes se un atende, exclusivamente, á súa denominación. Cando se vai ver o que había detrás destas denominacións, vemos que a transferencia en materia de estradas era un terreo de 540 metros cadrados nun polígono nas aforas da Coruña; a competencia, en materia de FEGA, de xestión da agricultura eran tres silos de almacenamento en Celanova e en Guitiriz e noutro sitio máis, con capacidade para oito mil e pico toneladas; e, en materia de escolas viaxeiras, por dar unha cifra, o custo efectivo asociado a esta competencia, era de 5.500 euros por ano. Esta era a relevancia que tiñan as competencias transferidas, o cal choca, sobre todo, porque contrasta coa teoría, en relación con este tema, do Partido Popular nestes catro anos. A teoría era que existía gran cantidade de competencias pendentes de transferir, das cales catro eran da máxima urxencia, entre elas o Instituto Social da Mariña ou a formación continua, así como os medios materiais da Administración de Xustiza e o Inem; e existían outras 17 competencias adicionais, das cales seis eran da máxima urxencia, e todas elas –non vou citalas– correspondían ao ámbito da pesca. Quizais fose mellor que se esperara un tempo para facer efectivas as competencias, pero ese xa é un tema de carácter diferente. A realidade é que diso non houbo nada; podemos comparar o que se transferiu co que se reclamaba e vemos, efectivamente, cal foi o contraste. 
Seguramente, isto non é só froito do escaso compromiso efectivo co autogoberno por parte do Partido Popular. Non é so froito disto, había máis condicionantes: sen dúbida, a viraxe cara a unha cerrazón centralista extrema por parte do Goberno Aznar ten algo que ver con este tema; seguramente, o espírito dos Azores non beneficiaba unha boa discusión en relación coa ampliación de competencias da nosa Comunidade Autónoma; posiblemente, a estratexia de tratar a pedradas aqueles cos que se ten que negociar, unha vez que o Goberno Zapatero se instala, tampouco era a mellor das estratexias. En todo caso, a efectividade desas estratexias –como xa se dixo aquí– foi unha efectividade practicamente nula. 
O novo Goberno de Galicia anuncia, desde o principio, un compromiso activo co autogoberno, que ten dous eixes claros: un primeiro eixo, facilitando que o Parlamento emprenda a reforma do Estatuto do ano 1981, proceso que estamos iniciando; un segundo obxectivo é o avance competencial a partir do actual texto estatutario, un avance que, ademais, pode facerse cunha certa ambición e que ten un contexto español favorable na medida en que o Goberno Zapatero está impulsando un segundo grande impulso autonómico. 
Hai que dicir, en relación con estes dous procesos complementarios, que non son incompatibles. O Estatuto actual é un estatuto que aínda permite ir máis alá no nivel de autogoberno, que permite absorber novas competencias; e, en segundo lugar –como xa se dixo anteriormente–, pola vía da utilización do artigo 150, é posible, incluso cando non existen previsións estatutarias, ampliar o nivel de competencias das comunidades autónomas. A Constitución española ten unha gran plasticidade nesta materia, como é ben coñecido, e permite establecer diversos niveis de autogoberno. 
En segundo lugar, hai que dicir que o impulso ás transferencias facilita a propia reforma estatutaria, porque permite facer avanzar xa o nivel de autogoberno e, polo tanto, situarnos un pouco máis próximos ao que debe ser a nosa fronteira natural de competencias. 
En terceiro lugar, hai que dicir, tamén con total claridade, que a reforma estatutaria é unha enorme oportunidade para ampliar ese nivel de competencias, porque o carácter pactado que ten o texto estatutario, necesariamente, e o seu carácter fundante abren unha posibilidade de negociación que debemos explorar ata o final. 
O novo Goberno fai algo máis. O novo Goberno aproba un documento competencial, en extremo ambicioso, que seguramente necesita, para o seu cumprimento íntegro, que a reforma do Estatuto sexa levada a bo termo, pero que, en todo caso, abre un marco de negociación para o traspaso de competencias dun calado ou dunha magnitude que supera con moito o que fora plantexado anteriormente polo Goberno do Partido Popular. Este novo documento competencial –como xa se dixo– pretende mellorar o autogoberno e pretende amplialo. Eu non coincido con que todo o aumento de autogoberno signifique necesariamente máis benestar, discrepo lixeiramente das palabras do vicepresidente, porque creo que hai algúns ámbitos que, pola súa dimensión, polas economías de escala que precisan ou por outros motivos, é mellor que estean no Estado central. Pero, sen dúbida, concordo con el en que existe marxe de manobra considerable para poder avanzar na dirección de máis autogoberno e facelo en beneficio do conxunto da sociedade galega. Existe unha marxe aínda moi considerable, unha marxe de traballo que se pode facer polas dúas vías indicadas anteriormente. 
O novo Goberno fai outra cousa, que é poñer en práctica un novo modelo de cooperación que se definía antes como intelixente e que, nalgunha intervención anterior, eu mesmo dixen que era un modelo de cooperación eficiente. É un modelo de cooperación no que a Vicepresidencia ten un papel de impulso, de ordenación, de seguimento do proceso, de coordinación; no que as distintas consellerías teñen un papel, a través da súa presenza nas ponencias técnicas, na discusión máis de corpo a corpo cos ministerios á hora de fixar o custo efectivo de cada unha das transferencias, etc.; e no que, por suposto, o presidente da Xunta de Galicia ten o papel de pilotar o conxunto do proceso e de intervir alí cando sexa necesario, porque iso forma parte, necesariamente, das súas funcións. 
A verdade é que isto ás veces ten xerado algún problema de interpretación na opinión pública, sobre todo, porque –permítanme o símil futbolístico– existen aínda afeccionados que están situados nun momento anterior á Holanda do ano 1974, un momento anterior no que cada un dos xogadores tiña un papel fixo, único, en vez do modelo do fútbol total –que Rinus Michels teorizou, e que Cruyff, entre outros, conseguiu levar á práctica–, no que as distintas posicións no campo dependen de como se vaia desenvolvendo o partido. E isto é xustamente o que sucede: ese modelo, que forma parte tamén da cooperación eficiente, é un modelo que trae resultados. Trae o resultado da formación continua, trae o resultado do Instituto Social da Mariña, o resultado do financiamento sanitario e outros resultados no futuro. Este modelo, señor vicepresidente, permítame que lle diga que creo que é o modelo que debe presidir a súa actuación no futuro, facendo un exercicio firme, sensato e responsable do mandato competencial que ten. Nós apoiaremos as súas actuacións nesa dirección. 
Moitas grazas
